
Kærunevndin í almannamálum hevur á fundi 28. august 2002 viðgjørt kæru tygara frá 2002 um, at Almannastovan hevur sýtt tygum dagpening fyri tíðarskeiðið frá . november til . desember 2001. 

Kærunevndin avgjørdi at staðfesta avgerð Almannastovunnar. 

Sambært upplýsingunum í málinum vóru tygum sjúkrameldaður í tíðarskeiðnum frá . november til . desember 2001 og søkti í hesum sambandi Almannastovuna um dagpening.

Almannastovan noktaði tygum dagpening og grundaði avgerðina við, at tygum ikki høvdu inntøkumiss í sjúkratíðarskeiðnum. Almannastovan hevði biðið arbeiðsgevaran um at vátta, nær tygum skuldu avstað aftur. P/F navn greiddi frá, at “Navn á skipi” var á skipasmiðju og varð ikki liðug fyrr enn fyrst í árinum 2002.  

Í kæruummælinum frá Almannastovuni verður sagt, at tygum eru biðin við einum øðrum skipi, “Navn”,  seint á árinum 2001. Hetta er meðan tygum eru við “Navn á skipi”, og áðrenn tygum gjørdist sjúkur sambært læknaváttanini. Tygum sigla ikki vanliga við “Navn” sambært útskrift frá Toll- og Skattstovuni.

Samanumtikið er orsøkin til avslagið hjá Almannastovuni, at tygum sambært váttan frá arbeiðsgevaranum ikki hava inntøkumiss í sjúkratíðarskeiðnum. Tað er ongin 1. fráverudagur, tí tygum skuldu ikki avstað aftur, fyrr enn tygum vóru frískur aftur.

Tygum hava greitt frá, at tygum sigla við “Navn á skipi” sum avloysari, men tá “Navn á skipi” fór á skipasmiðju, vóru tygum sama dag seint á árinum 2001 biðin um at koma við “Navn”. Tygum siga: ”her er sostatt als ikki talan um, hvar ”Navn á skipi” var ella fór!! Og tað er ikki rætt, at eg var biðin við ”Navn”, meðan eg var við ”Navn á skipi”.” Sum prógv fyri hesum hava tygum sent váttan frá skiparanum, dagfest . januar 2002. Vegna brekið á hond tygara var tó vónleyst at fara við.

Kærunevndin viðmerkti, at sambært § 1 í dagpeningalógini er ein treytin fyri at fáa dagpening, at talan er um inntøkumiss.

Í hesum føri er báturin, sum tygum vanliga eru við, á skipasmiðju frá . november og til einaferð fyrst í januar 2002. Tá tygum eru sjúkrameldaður í tíðarskeiðnum frá . november til . desember 2001, kann talan sostatt ikki vera um mista inntøku frá hesum bátinum.

Hóast tygum bert siga tygum vera avloysara umborð á ”Navn á skipi”, so vísa útskriftirnar frá Toll- og Skattstovuni, at tygum frá mars til desember 2001 regluliga hava havt inntøku frá P/F Navn, sum eigur ”Navn á skipi”. Burtursæð frá einum inngjaldi frá Lønjavningarstovuni í februar mánaða og einum inngjaldi frá Føroya Fiskimannafelag í januar mánaða, so hava tygum ikki havt inntøku frá øðrum arbeiðsgevara í 2001.

Men líka mikið um tygum alt árið hava verið við sama skipi, so útilokar tað ikki, at tygum kunnu fara við einum øðrum, meðan tað skipið, sum tygum vanliga eru við, er á skipasmiðju, eisini um talan er um skip, sum tygum ongantíð hava verið við áður. 

Tygum hava váttan frá skiparanum á einum øðrum skipi um, at tygum eru biðin við hesum skipinum tann . november 2001, tvs. dagin eftir at tygum komu heim frá túrinum við ”Navn á skipi” og dagin áðrenn, tygum vóru sjúkrameldaður. Tygum mettu tygum tó ikki føran at fara við orsakað av pínu í fingrinum.

Orsakað av sjúku kundu tygum sostatt ikki taka av hesum kjansinum, og tygum mugu tí sigast at hava mist ta inntøku, sum tygum, um tygum vóru frískur, kundu havt forvunnið henda túrin við ”Navn”. 

Men sambært § 3 í dagpeningalógini fevnir persónsskarin, sum dagpeningur kann veitast til, um løntakarar, herundir sjómenn, sum eru mynstraðir við føroyskum ella útlendskum fari og m.a. útróðrarmenn, sum rógva út við egnum ella annan mans fiskifari. 

Sjómenn eru soleiðis bert fevndir av persónsskaranum, sum kann fáa dagpening, um teir eru mynstraðir. 

Tað er soleiðis ikki nógmikið at verða biðin við einum skipi, fyri at sigast kann, at viðkomandi hevur inntøkumiss, sum er dekkaður av dagpeningalógini. Neyðugt er, at viðkomandi er mynstraður við skipinum. 

Orðingin í § 3, stk. 1, í dagpeningalógini er soljóðandi: ”Dagpeningur kann veitast til løntakarar, herundir sjómenn, sum eru mynstraðir við føroyskum ella útlendskum fari”.    
”Mynstring” eitt fast hugtak, jbr. nærri ll. nr. 67 frá 9. juni 1988 um mynstring. Við heimild í hesi lóg er kunngerð nr. 2 frá 4. januar 1994 um mynstring gjørd, har millum annað verður sagt, at á fiskiskipum verður mynstrað fyri hvønn túr sær, jbr. § 2.

Eftir fyriliggjandi upplýsingum vóru tygum biðin við „Navn“, men kundu ikki taka av. Tygum vóru tí ongantíð mynstraður við skipinum og eru tí ikki fevndur av tí persónsskara, sum kann fáa pening eftir dagpeningalógini.

Niðurstøðan hjá Kærunevndini í Almannamálum er, at tá tygum ikki høvdu mynstrað við ”Navn“, eru tygum ikki fevndur av tí persónsskara, sum kann fáa dagpening eftir dagpeningalógini. 

Kærunevndin viðmerkti tó, at tá tygum ikki hava rætt til dagpening fyri tíðarskeiðið, tygum vóru heima vegna sjúku, so hava tygum rætt til at søkja forsorg eftir § 9 í forsorgarlógini. Ætla tygum at søkja forsorg fyri nevnda tíðarskeið, verða tygum at seta tygum í samband við Almannastovuna skjótast gjørligt til neyvari upplýsing av umstøðum tygara. 

Hendan avgerð Kærunevndarinnar er endalig innan fyrisitingina, t.v.s. at avgerðin kann ikki kærast til hægri fyrisitingarmyndugleika.”

Vinarliga

Kærunevndin í almannamálum

